Նախագիծ

Համաձայնագիր
Հայաստանի Հանրապետության կառավարության և Ուզբեկստանի Հանրապետության կառավարության միջև քաղաքացիներ փոխադարձ այցելությունների պայմանների մասին

Հայաստանի Հանրապետության կառավարությունը և Ուզբեկստանի Հանրապետության կառավարությունը, այսուհետ` Կողմեր, 
նպատակ ունենալով զարգացնելու Կողմերի պետությունների և ժողովուրդների միջև հետագա բարեկամական հարաբերությունները, 

ղեկավարվելով Կողմերի պետությունների քաղաքացիների փոխադարձ այցելությունների պայմանները կարգավորելու ցանկությամբ,
համաձայնեցին հետևյալի մասին.

Հոդված 1


Կողմերի պետությունների քաղաքացիներն առանց մուտքի արտոնագրի կարող են մուտք գործել, տարանցմամբ անցնել, դուրս գալ և գտնվել մյուս Կողմի պետության տարածքում առավելագույնը 90 (իննսուն) օր ժամկետով` 180 (հարյուր ութսուն) օրվա ընթացքում:


90-օրյա ժամկետի երկարաձգումը վերապահված է Կողմերի իրավասու մարմիններին` Կողմերի պետությունների օրենսդրությամբ նախատեսված կարգով:
Հոդված 2


Կողմերի պետությունների քաղաքացիներն առանց մուտքի արտոնագրի կարող են մուտք գործել, տարանցմամբ անցնել, դուրս գալ և գտնվել մյուս Կողմի պետության տարածքում ` հետևյալ վավերական փաստաթղթերով.

ա) Հայաստանի Հանրապետության քաղաքացիների համար`


-

Հայաստանի Հանրապետության դիվանագիտական անձնագիր,
- 

Հայաստանի Հանրապետության քաղաքացու անձնագիր (օտարերկրյա պետու​թյուն​ներում վավերականության նշումով) կամ Հայաստանի Հանրապետության քաղաքացու կենսաչափական կողմորոշիչներ պարունակող անձնագիր,
- 

Հայաստանի Հանրապետություն վերադարձի վկայական:
բ) Ուզբեկստանի Հանրապետության քաղաքացիների համար`

-

 Ուզբեկստանի Հանրապետության դիվանագիտական անձնագիր,

- 

Ուզբեկստանի Հանրապետության քաղաքացու  անձնագիր,
- 

Ուզբեկստանի Հանրապետություն վերադարձի վկայական:





Հոդված 3
Կողմերի պետությունների քաղաքացիները, որոնց վրա տարածվում է սույն համաձայնագրի գործողությունը, կարող են մուտք գործել, դուրս գալ, գտնվել և տարանցմամբ անցնել երրորդ երկիր Կողմերից մեկի պետության տարածքով  պետական սահմանը հատելու համար սահմանված անցակետերով, պահպանելով ընթացակարգերը, որոնք անհրաժեշտ են պետական սահմանը հատելու համար` համաձայն Կողմերի պետությունների ազգային օրենսդրությանը:





Հոդված 4
Կողմերի պետությունների քաղաքացիները մյուս Կողմի պետության տարածքում գտնվելու ժամանակ պետք է հետևեն տվյալ պետության օրենքներին և կանոններին, այդ թվում` գրանցման /ժամանակավոր գրանցման/, գտնվելու և տեղաշարժման կանոններին, որոնք նախատեսված են օտարերկրյա քաղաքացիների համար:





Հոդված 5
Կողմերի պետություններում նոր փաստաթղթերի համալրման դեպքում Կողմերը մինչ դրանց գործողության մեջ մտնելը, ոչ պակաս քան մեկ /1/ ամիս առաջ, դիվանա​գիտական ուղիներով փոխանակում են այդ փաստաթղթերի նմուշները:
Կողմերի պետությունների արտաքին գործերի նախարարությունները կփոխանակեն օտարերկրյա քաղաքացիների մուտքի, ելքի գտնվելու պայմանների մասին գործող օրենսդրության, ինչպես նաև տվյալ ոլորտի վերաբերյալ այլ տեղեկատվութուն:





Հոդված 6
Ըստ անհրաժեշտության, Կողմերը կանցկացնեն խորհրդակցություններ սույն Համաձայնագրի կատարման հետ կապված հարցերը քննարկելու նպատակով:
Ցանկացած տարաձայնություններ կամ վեճեր, որոնք կառաջանան սույն Համաձայնագրի կատարման կամ կիրառման ընթացքում, կլուծվեն Կողմերի միջև բանակցությունների միջոցով: 





Հոդված 7
Կողմերից յուրաքանչյուրի նախաձեռնությամբ և փոխադարձ համաձայնությամբ սույն Համաձայնագրում կարող են կատարվել փոփոխություններ և լրացումներ, որոնք կձևակերպվեն առանձին արձանագրություններով, կհանդիսանան սույն Համաձայնագրի անբաժանելի մասը և ուժի մեջ կմտնեն սույն Համաձայնագրի 10-րդ հոդվածով նախատեսված կարգով:






Հոդված 8
Կողմերից յուրաքանչյուրը իրավունք ունի ժամանակավորապես, ամբողջությամբ կամ մասնակիորեն դադարեցնել սույն Համաձայնագրի գործողությունը, եթե դա անհրաժեշտ է պետության անվտանգության ապահովման, հասարակական կարգի պահպանման և հանրության առողջության պաշտպանության համար:

Այդպիսի միջոցների կիրառման կամ չեղարկման դեպքում Կողմերը պետք է ողջամիտ ժամկետում, բայց որոշում կայացնելու պահից ոչ ուշ, քան 72 ժամ հետո, դիվանա​գիտական ուղիներով տեղեկացնեն միմյանց:






Հոդված 9
Սույն Համաձայնագիրը չի ազդում Կողմերի իրավունքների և պարտավորու​թյունների վրա, որոնք բխում են այլ միջազգային պայմանագրերից, որոնց մասնակից են հադիսանում նրանք:






Հոդված 10


1. Սույն Համաձայնագիրը կնքվում է անորոշ ժամկետով և ուժի մեջ է մտնում Կողմերի` դրա ուժի մեջ մտնելու համար անհրաժեշտ ներպետական ընթացակարգերը կատարելու մասին վերջին գրավոր ծանուցումը ստանալու օրը:



2. Կողմերից յուրաքանչյուրը կարող է դադարեցնել սույն Համաձայնագրի գործողությունը` մյուս Կողմին դիվանագիտական ուղիներով գրավոր ծանուցելով այդ մասին: Այդ դեպքում Համաձայնագիրը ուժը կորցրած է համարվում այդպիսի ծանուցում ստանալու  օրվանից 90 (իննսուն) օր անց:


Կատարված է ------------------- ում, ----------- թվականի ------ ին` երկու բնօրինակով` յուրաքանչյուրը հայերեն, ուզբեկերեն և ռուսերեն, ընդ որում բոլոր տեքստերն էլ հավասարազոր են: Սույն Համաձայնագրի դրույթների մեկնաբանման առնչությամբ  տարաձայնությունների դեպքում կգերակայի ռուսերեն տեքստը:
Հայաստանի Հանրապետության

Ուզբեկստանի  Հանրապետության

Կառավարության կողմից`



Կառավարության կողմից`

